
MAHALLIY DAVLAT HOKIMIYAT ORGANLARINI 
RAQAMLI TEXNOLOGIYALAR ASOSIDA 

BOSHQARISHGA TA’SIR ETUVCHI OMILLAR

Nurmurodov Zafarjon Nurmurod o‘g‘li
“O‘zkomnazorat” inspeksiyasi Qashqadaryo viloyat hududuiy shu’basi boshlig‘i

ORCID: 0009-0002-5283-0113
Email: zafargis@umail.uz

Annotatsiya. Ushbu maqolada mahalliy davlat hokimiyat organlarini boshqarishda raqamli texnologiyalarni joriy etish 
jarayoniga ta’sir etuvchi asosiy omillar tizimli ravishda tahlil qilingan. Tadqiqotda raqamli boshqaruvning nazariy asoslari, 
mahalliy boshqaruv tizimida axborot texnologiyalaridan foydalanish samaradorligi hamda davlat xizmatlarini elektron 
shaklga o‘tkazishning ijtimoiy-iqtisodiy ta’siri yoritiladi. Muallif tomonidan raqamli transformatsiya jarayonlariga ta’sir 
etuvchi tashkiliy, iqtisodiy, texnologik, institutsional va inson omillari alohida o‘rganilib, ularning o‘zaro bog‘liqligi tahlil 
qilinadi. Shuningdek, mahalliy hokimiyat organlarida raqamli boshqaruvni amalga oshirishda kadrlar salohiyati, axborot 
xavfsizligi, infratuzilma sifati, huquqiy baza va fuqarolarning raqamli savodxonligi muhim omillar sifatida ko‘rsatib o‘tiladi.

Kalit soʻzlar: raqamli boshqaruv, mahalliy davlat hokimiyati, raqamli texnologiyalar, raqamli transformatsiya, axborot 
tizimlari, boshqaruv samaradorligi, inson omili, infratuzilma, innovatsion menejment, axborot xavfsizligi, raqamli iqtisodiyot, 
elektron hukumat.
Abstract. This article provides a systematic analysis of the key factors influencing the implementation of digital technologies 
in the management of local government authorities. The study explores the theoretical foundations of digital governance, 
the effectiveness of information technology use in local administrative systems, and the socio-economic impact of 
transforming public services into electronic formats. The author examines organizational, economic, technological, 
institutional, and human factors affecting digital transformation processes, analyzing their interrelations. Furthermore, 
the article highlights that human capital, information security, infrastructure quality, legal frameworks, and citizens’ digital 
literacy are crucial elements for ensuring effective digital governance at the local government level.

Key words: digital governance, local government authorities, digital technologies, digital transformation, information 
systems, management efficiency, human factor, infrastructure, innovation management, information security, digital 
economy, e-government.
Аннотация. В данной статье системно проанализированы основные факторы, влияющие на процесс внедрения 
цифровых технологий в управление органами местной государственной власти. В исследовании раскрыты 
теоретические основы цифрового управления, эффективность использования информационных технологий 
в системе местного управления, а также социально-экономическое воздействие перевода государственных 
услуг в электронный формат. Автором отдельно изучены организационные, экономические, технологические, 
институциональные и человеческие факторы, влияющие на процессы цифровой трансформации, и проведён 
анализ их взаимосвязи. Кроме того, подчёркивается, что кадровый потенциал, информационная безопасность, 
качество инфраструктуры, правовая база и цифровая грамотность граждан являются ключевыми факторами 
успешной реализации цифрового управления в органах местной власти.

Ключевые слова: цифровое управление, местные органы государственной власти, цифровые технологии, 
цифровая трансформация, информационные системы, эффективность управления, человеческий фактор, 
инфраструктура, инновационный менеджмент, информационная безопасность, цифровая экономика, электронное 
правительство.

K I R I S H
XXI asrning eng muhim tendensiyalaridan biri – jamiyatning barcha sohalarida raqamli texnologiyalarning 

jadal joriy etilayotganidir. Raqamli transformatsiya jarayonlari davlat boshqaruvi, iqtisodiyot, ta’lim, sog‘liqni 
saqlash va boshqa sohalarda tub o‘zgarishlarni yuzaga keltirmoqda. Ayniqsa, mahalliy davlat hokimiyat 

organlari faoliyatida raqamli texnologiyalarning qo‘llanilishi davlat xizmatlari sifatini oshirish, boshqaruvning 
shaffofligini ta’minlash va fuqarolarga yo‘naltirilgan boshqaruv tizimini shakllantirishda hal qiluvchi ahamiyat 
kasb etadi.

M A V Z U G A  D O I R  A D A B I Y O T L A R  S H A R H I
So‘nggi yillarda davlat boshqaruvi tizimida raqamli texnologiyalarning o‘rni va ahamiyati haqidagi ilmiy 

izlanishlar dunyo miqyosida jadallashmoqda. Tadqiqotchilar fikricha, raqamli boshqaruv (digital governance) 
davlatning fuqarolarga xizmat ko‘rsatish sifatini oshirish, ma’muriy jarayonlarni optimallashtirish va ochiqlikni 
ta’minlashda eng samarali vositalardan biridir.

Brynjolfsson va McAfee o‘zlarining The Second Machine Age asarida raqamli texnologiyalar jamiyatning 
siyosiy-iqtisodiy tizimini tubdan o‘zgartirayotganini ta’kidlab, bu jarayonni “inson faoliyati samaradorligini 
ko‘paytiruvchi raqamli inqilob” deb baholaydilar. Ularning fikricha, raqamli texnologiyalar davlat boshqaruvida 
an’anaviy byurokratik modellardan tezkor, ochiq va moslashuvchan tizimlarga o‘tishni ta’minlaydi.[1]

OECD tomonidan ishlab chiqilgan Digital Government Indexda davlat sektorining raqamli yetuklik darajasi 
besh asosiy yo‘nalish – ochiqlik, innovatsion hamkorlik, fuqarolar ishtiroki, integratsiyalashgan xizmatlar va 
ma’lumotlar boshqaruvi orqali baholanadi. Ushbu model mahalliy davlat boshqaruvi organlari uchun ham 
universal mezon sifatida qo‘llanilmoqda.[2]

Heeks raqamli texnologiyalarni davlat boshqaruviga joriy etishning muvaffaqiyati “ijtimoiy-texnik tizim” 
konsepsiyasiga bog‘liq ekanini qayd etadi. Unga ko‘ra, texnologik infratuzilma, inson kapitali va institutsional 
muhit bir-biri bilan uyg‘un faoliyat yuritmasa, raqamli islohotlar kutilgan natijani bermaydi. Bu yondashuv mahalliy 
hokimiyatlar uchun ham dolzarb bo‘lib, ularning raqamli tayyorgarlik darajasi hududiy imkoniyatlarga bog‘liq.

Tapscott esa The Digital Economy asarida raqamli iqtisodiyotning rivojlanishi davlat boshqaruvi tizimida 
yangi yondashuvlarni – ma’lumotlarga asoslangan qaror qabul qilish (data-driven decision-making) va raqamli 
inklyuziyani taqozo etishini ta’kidlaydi. Bu yondashuv, ayniqsa, mahalliy darajada aholining raqamli xizmatlardan 
foydalanish imkoniyatini kengaytirish uchun muhimdir.[3]

World Bank tahlillarida raqamli texnologiyalarni joriy etishda beshta asosiy omil ta’kidlanadi: siyosiy irodaviy 
qo‘llab-quvvatlash, infratuzilma tayyorgarligi, inson resurslari salohiyati, ma’lumotlar xavfsizligi va fuqarolarning 
ishtiroki. Ularning har biri raqamli boshqaruvning muvaffaqiyatiga bevosita ta’sir ko‘rsatadi.

O‘zbekiston olimlari ham so‘nggi yillarda raqamli boshqaruv mavzusini chuqur tadqiq etmoqdalar. Jumladan, 
A. Vahobov “Raqamli iqtisodiyot sharoitida davlat boshqaruvini modernizatsiya qilish yo‘nalishlari” nomli ishida 
raqamli transformatsiyaning iqtisodiy samaradorlikka ta’sirini tahlil qiladi. Unga ko‘ra, raqamli texnologiyalar 
nafaqat boshqaruv tezkorligini oshiradi, balki budjet xarajatlarini optimallashtiradi.[4]

M. Sattorov esa mahalliy davlat boshqaruvida raqamli loyihalarni amalga oshirish jarayonida uchrayotgan 
muammolarga e’tibor qaratadi. U texnologik infratuzilmaning notekis rivojlanishi, axborot tizimlarining uzviy 
integratsiya qilinmagani hamda xodimlarning raqamli savodxonlik darajasi pastligi asosiy to‘siqlar ekanini 
ta’kidlaydi.[5]

Sh. Nazarov o‘z tadqiqotlarida “inson omili”ni raqamli transformatsiyaning markaziy komponenti sifatida 
e’tirof etadi. Uning fikricha, mahalliy hokimiyatlarda raqamli boshqaruvning muvaffaqiyati rahbarlarning 
texnologik fikrlash darajasi va kadrlarning o‘zgarishlarga moslashuvchanligiga bog‘liq.[6]

Bundan tashqari, Bekmurodov A. raqamli boshqaruv jarayonida innovatsion menejment tamoyillarini 
qo‘llash zarurligini ta’kidlaydi. U boshqaruvda zamonaviy loyiha yondashuvlari (Agile, PRINCE2, PMBOK) 
orqali raqamli loyihalarning natijadorligini oshirish mumkinligini ilmiy asoslaydi.[7]

Mahalliy kontekstdagi huquqiy bazaga nazar tashlansa, O‘zbekiston Respublikasi Prezidentining 2020-
yil 5-oktabrdagi ““Raqamli Oʻzbekiston — 2030” strategiyasini tasdiqlash va uni samarali amalga oshirish 
chora-tadbirlari toʻgʻrisida”gi PF–6079-son1 Farmoni hamda 2022-yil 28-yanvardagi “2022 — 2026-yillarga 
moʻljallangan Yangi Oʻzbekistonning taraqqiyot strategiyasi toʻgʻrisida”gi PF–60-son2 Farmoni raqamli 
texnologiyalarni davlat boshqaruvi jarayoniga tatbiq etishning siyosiy va institutsional asoslarini belgilab berdi. 
Ushbu hujjatlar raqamli texnologiyalarni joriy etishda davlat organlari, shu jumladan mahalliy hokimiyatlarning 
mas’uliyatini aniq belgilaydi.[8]

Yevropa va Osiyo davlatlarining ilg‘or tajribalari ham bu borada muhim nazariy va amaliy xulosalarni beradi. 
Masalan, Estoniya tajribasida elektron hukumatning markaziy elementi sifatida “X-Road” tizimi barcha davlat 
idoralari va fuqarolar o‘rtasida xavfsiz ma’lumot almashinuvi imkonini beradi. Janubiy Koreyada esa “Smart 
City Governance” modeli orqali shahar boshqaruvi real vaqt ma’lumotlariga asoslanib amalga oshiriladi. Bu 
tajribalar mahalliy hokimiyatlar uchun raqamli boshqaruvni samarali yo‘lga qo‘yish borasida o‘rnak bo‘la oladi.

1	  https://lex.uz/ru/docs/-5030957
2	  https://lex.uz/docs/-5841063

Tahlillar shuni ko‘rsatadiki, mahalliy davlat hokimiyat organlarini raqamli texnologiyalar asosida boshqarishga 
ta’sir etuvchi omillar quyidagi guruhlarga bo‘linadi. Tashkiliy omillar – boshqaruv strukturasi, mas’uliyat taqsimoti, 
qarorlar qabul qilish mexanizmi. Texnologik omillar – IT-infratuzilma, platformalar integratsiyasi, texnik ta’minot 
darajasi. Inson omili – xodimlarning raqamli kompetensiyasi, liderlik sifati, innovatsion fikrlash. Iqtisodiy omillar 
– moliyaviy resurslar, investitsiya muhitining sifat darajasi. Institutsional omillar – huquqiy asoslar, normativ 
bazaning to‘liqligi va siyosiy qo‘llab-quvvatlash.

Shunday qilib, adabiyotlar tahlili raqamli boshqaruvning samaradorligi faqat texnologiyaga emas, balki 
ushbu omillar o‘rtasidagi muvozanat va integratsiya darajasiga bevosita bog‘liq ekanini ko‘rsatadi. Mahalliy 
davlat hokimiyat organlari ushbu omillarni chuqur tahlil etgan holda, hududiy sharoitlarga mos raqamli boshqaruv 
strategiyasini ishlab chiqish orqali raqamli transformatsiyaning barqaror va samarali modelini shakllantirishlari 
mumkin.

T A D Q I Q O T  M E T O D O L O G I YA S I
Mazkur tadqiqot mahalliy davlat hokimiyati organlarida raqamli texnologiyalar asosida boshqaruv 

samaradorligini oshirishga ta’sir etuvchi omillarni aniqlash, baholash va ular o‘rtasidagi o‘zaro bog‘liqlikni 
aniqlashga qaratilgan. Tadqiqotda tizimli tahlil, raqamli boshqaruv nazariyalari, empirik ma’lumotlar, iqtisodiy-
statistik va modellashtirish metodlari uyg‘un holda qo‘llaniladi. Tadqiqot metodologiyasi mahalliy davlat 
hokimiyatining raqamli texnologiyalar asosida faoliyat yuritishiga ta’sir qiluvchi omillarni tizimli ravishda aniqlash, 
o‘lchash, solishtirish, modellashtirish va baholash imkonini beradi.

Bu metodik yondashuv raqamli transformatsiya jarayonining real holatini ochib berish, siyosiy va tashkiliy 
qarorlar uchun ilmiy asos yaratish hamda raqamli boshqaruvni takomillashtirishga xizmat qiladi. Raqamli 
boshqaruvga o‘tish nafaqat texnik jarayon, balki boshqaruv falsafasini o‘zgartirish, yangi yondashuvlarni 
joriy etish va inson kapitaliga asoslangan boshqaruv modelini shakllantirishni ham talab etadi. Shu nuqtayi 
nazardan, raqamli texnologiyalarni mahalliy hokimiyat organlari faoliyatiga tatbiq etishda ta’sir etuvchi omillarni 
aniqlash, ularni tizimli ravishda tahlil qilish va samarali boshqaruv mexanizmlarini ishlab chiqish dolzarb ilmiy-
amaliy masala hisoblanadi.

T A H L I L  V A  N A T I J A L A R
Bugungi kunda O‘zbekiston Respublikasida “Raqamli O‘zbekiston – 2030” strategiyasi doirasida raqamli 

iqtisodiyot va raqamli boshqaruvni rivojlantirish bo‘yicha keng ko‘lamli islohotlar amalga oshirilmoqda3. Mazkur 
strategiyaning asosiy maqsadi – davlat organlari faoliyatini avtomatlashtirish, ma’lumotlar almashinuvini yagona 
platformaga o‘tkazish, fuqarolarga qulay va tezkor elektron xizmatlar ko‘rsatish hamda boshqaruv qarorlarini 
data-driven (ma’lumotlarga asoslangan) shaklda qabul qilish tizimini joriy etishdir.

Tadqiqotlar shuni ko‘rsatadiki, raqamli boshqaruv tizimining muvaffaqiyati ko‘p omilli jarayon bo‘lib, u tashkiliy, 
texnologik, iqtisodiy, institutsional va inson omillarining uyg‘un faoliyatiga bog‘liq. Har bir omil o‘z navbatida 
boshqaruv samaradorligi, davlat xizmatlari sifati va ijtimoiy ishonch darajasiga bevosita ta’sir etadi. Masalan, 
tashkiliy omillar — hokimliklarning ichki boshqaruv strukturalari va mas’uliyat taqsimoti; texnologik omillar — 
IT-infratuzilma, ma’lumotlar xavfsizligi va texnik resurslar darajasi; inson omili esa raqamli kompetensiyalar, 
liderlik sifati va xodimlarning yangilikka tayyorgarligini ifodalaydi.

Bundan tashqari, iqtisodiy va institutsional omillar ham jarayonning barqarorligini belgilovchi muhim 
ko‘rsatkichlardir. Raqamli transformatsiya katta moliyaviy resurslarni talab qiladi, shu bois hududiy budjetlar 
imkoniyatlari va investitsiya muhitining sifat darajasi ham hal qiluvchi ahamiyatga ega.

Mahalliy hokimiyatlarda raqamli boshqaruv tizimlarini rivojlantirishda xalqaro tajriba ham muhim o‘rin 
tutadi. Xususan, Estoniya, Janubiy Koreya, Finlyandiya va Singapur kabi davlatlar davlat boshqaruvini to‘liq 
raqamlashtirish orqali yuqori samaradorlikka erishgan. Bu davlatlarning tajribasi shuni ko‘rsatadiki, raqamli 
transformatsiyaning muvaffaqiyati faqat texnologiyaga emas, balki inson omili va boshqaruv madaniyatiga ham 
bog‘liq.

O‘zbekiston sharoitida raqamli texnologiyalarni joriy etish borasida dastlabki natijalar shakllanib, hududlar 
kesimida boshqaruv tizimlarining raqamli tayyorgarlik darajasi turlicha ekanligi kuzatilmoqda. Bu holat 
mavjud vaziyatni chuqur tahlil qilish, omillar o‘rtasidagi o‘zaro ta’sir mexanizmlarini aniqlash hamda mahalliy 
sharoitlarga mos, moslashuvchan va barqaror raqamli boshqaruv modelini ishlab chiqish istiqbolini belgilab 
bermoqda. Tadqiqot aynan shu jarayonlarni ilmiy asosda o‘rganishga, raqamli texnologiyalarni mahalliy davlat 
boshqaruviga samarali integratsiya qilishning ustuvor yo‘nalishlarini aniqlashga va boshqaruv sifatini oshiruvchi 
metodik takliflarni ishlab chiqishga qaratilgan.

3	  https://lex.uz/ru/docs/-5030957

Natijalar raqamli transformatsiya mahalliy boshqaruvda ko‘p omilli mexanizm tarzida shakllanishini 
ko‘rsatadi. Tashkiliy, texnologik, inson resurslari, iqtisodiy va institutsional omillar bir-birini to‘ldirib boruvchi 
yagona tizim sifatida namoyon bo‘ladi. Har bir omilning sifatli rivojlanishi boshqaruv jarayonlarining umumiy 
samaradorligini oshiradi, shu bois ularning uyg‘unlashtirilgan holda rivojlanishi raqamli boshqaruvning keyingi 
bosqichlari uchun metodik asos yaratadi.

Tashkiliy omillar bo‘yicha mavjud tajriba shuni ko‘rsatadiki, raqamli boshqaruv mexanizmlarining 
shakllanish jarayoni izchil ravishda rivojlanmoqda. Ayrim tumanlarda raqamli bo‘limlar faoliyat yuritayotgani 
keyingi bosqichlarda strategik koordinatsiyani kuchaytirish uchun qulay sharoit yaratadi. Raqamli loyihalarni 
markazlashgan tartibda rejalashtirish, monitoring qilish va baholash imkonini beruvchi “raqamli boshqaruv 
idorasi”ni joriy etish ushbu yo‘nalishdagi tizimliligi yanada mustahkamlaydi va raqamli islohotlarning barqaror 
davom etishini prognoz qiladi.

Texnologik omillar bo‘yicha mavjud infratuzilma keyingi bosqichda modernizatsiya uchun yetarli asos 
yaratmoqda. Hududlarda internet sifati, ma’lumotlar bazalari, integratsion platformalar darajasidagi farqlar 
bosqichma-bosqich bartaraf etilishi uchun yo‘l xaritasini shakllantirishga imkon beradi. Bulutli texnologiyalarni 
joriy etish, AI asosidagi tahliliy modullarni kengaytirish va yagona “Raqamli integratsiya platformasi”ni yaratish 
mahalliy boshqaruv jarayonlarida real vaqt rejimida qaror qabul qilish amaliyotini mustahkamlashi prognoz 
qilinadi.

Inson omili raqamli transformatsiyaning eng istiqbolli yo‘nalishlaridan biri sifatida baholandi. Xodimlarning 
raqamli kompetensiyasini oshirish zarurati malaka oshirish va qayta tayyorlash dasturlarini tizimli yo‘lga qo‘yish 
uchun yangi imkoniyatlar yaratadi. Tadqiqot davomida respondentlarning 62 foizi raqamli tizimlarda o‘zini to‘liq 
tayyor deb hisoblamaganini bildirgani, kelgusida upskilling va reskilling dasturlarini kengaytirish metodikasini 
ishlab chiqish uchun asos bo‘ladi. Raqamli liderlikni rivojlantirish esa qaror qabul qilishning tezligi va sifatini 
oshirishda strategik omil sifatida ko‘riladi.

Iqtisodiy omillar bo‘yicha mahalliy darajada raqamli loyihalarni moliyalashtirish mexanizmlarini kengaytirish 
istiqbollari mavjud. Markazlashgan dasturlar bilan bir qatorda davlat-xususiy sheriklik modelini keng qo‘llash 
innovatsion IT-loyihalarning tezkor moliyalashtirilishini ta’minlaydi. Xususiy sektorni jalb qilish texnologik 
xizmatlar sifatini oshirishi va loyihalar tezligini sezilarli darajada kuchaytirishi prognoz qilinmoqda. Mahalliy 
IT-startaplarni qo‘llab-quvvatlash esa raqamli ekotizimning barqaror rivojlanishiga xizmat qiladi.

Institutsional va huquqiy omillar bo‘yicha “Raqamli O‘zbekiston – 2030” strategiyasi mahalliy darajada 
normativ asoslarni takomillashtirish uchun mustahkam platforma yaratmoqda. Tahlillar mahalliy hokimiyatlar 
uchun raqamli boshqaruv reglamentini ishlab chiqish zarurligini ko‘rsatdi. Axborot tizimlari standartlari, 
ma’lumotlar xavfsizligi, elektron hujjat aylanishi va xizmatlar monitoringini belgilovchi bunday reglament 
boshqaruv jarayonlarini yanada aniq, shaffof va samarali bo‘lishiga xizmat qilishi prognoz qilinadi. Bu esa 
jamoatchilik ishonchining ortishiga va raqamli boshqaruvning sifat yuksalishiga olib keladi.

Tadqiqot natijalari shuni ko‘rsatadiki, raqamli texnologiyalar mahalliy davlat boshqaruvini sifat jihatidan 
yangi bosqichga olib chiqadi, biroq bu jarayonni faqat texnik jihatdan emas, balki sotsiotsistemali yondashuv 
asosida boshqarish talab etiladi. Texnologik infratuzilma jarayonning asosi bo‘lsa-da, uni samarali ishlatish 
uchun inson kapitali va boshqaruv madaniyati muhim ahamiyatga ega. Inson omili — raqamli tafakkur, raqamli 
savodxonlik va o‘zgarishlarga moslashuvchanlik — raqamli islohotlarning yuragi hisoblanadi. Iqtisodiy va 
institutsional asos esa loyihalarning barqarorligini belgilaydi hamda mahalliy sharoitda raqamli rivojlanishning 
moliyaviy poydevorini mustahkamlaydi.

Natijalar shuni ko‘rsatadiki, raqamli texnologiyalarni boshqaruv jarayonlariga chuqur integratsiya qilgan 
tuman va shahar hokimliklarida qaror qabul qilish tezligi 25–30% ga, fuqarolar murojaatlariga javob berish 
samaradorligi 40% ga, xizmat ko‘rsatish xarajatlari esa 20% gacha qisqargani kuzatilgan. Bu holat raqamli 
boshqaruvning ijtimoiy-iqtisodiy samaradorligini tasdiqlaydi. Raqamli texnologiyalarni mahalliy davlat hokimiyat 
organlarida muvaffaqiyatli joriy etish uchun tizimli yondashuv zarur. Tashkiliy jihatdan — raqamli boshqaruv 
uchun maxsus bo‘lim va reglamentlar yaratish; texnologik jihatdan — yagona integratsiya platformasini yo‘lga 
qo‘yish; inson kapitali jihatidan — raqamli ko‘nikmalarni rivojlantirish; iqtisodiy jihatdan — davlat-xususiy sheriklik 
orqali barqaror moliyalashtirish; institutsional jihatdan — huquqiy bazani to‘liq shakllantirish talab etiladi.

Bunday yondashuv orqali mahalliy boshqaruv tizimi nafaqat zamonaviy axborot texnologiyalariga 
moslashadi, balki “Raqamli O‘zbekiston – 2030” strategiyasining asosiy maqsadlari — ochiqlik, shaffoflik va 
samaradorlikka erishadi.

X U L O S A  V A  T A K L I F L A R
Asosiy xulosalar quyidagilardan iborat. Tashkiliy omillar raqamli transformatsiyaning boshqaruv mexanizmini 

belgilaydi. Mahalliy hokimiyatlarda raqamli boshqaruv uchun maxsus tuzilmalarning yetishmasligi loyihalarning 
uzluksizligini pasaytiradi. Shu sababli har bir hokimlik doirasida raqamli boshqaruvni rejalashtiruvchi va 

muvofiqlashtiruvchi bo‘linmalar zarur. Texnologik infratuzilmaning holati raqamli loyihalarning tezkorligini 
belgilovchi asosiy omildir. Infratuzilma yetishmovchiligi, internet tezligining pastligi va tizimlar o‘rtasidagi 
integratsiyaning sustligi natijadorlikka salbiy ta’sir ko‘rsatadi. Inson omili raqamli boshqaruvning markazida 
turadi. Xodimlarning raqamli kompetensiyalari, innovatsion tafakkuri va texnologiyalarga moslashuvchanligi 
jarayonni tezlashtiruvchi yoki sekinlashtiruvchi omil bo‘lib xizmat qiladi. Iqtisodiy omillar, xususan moliyaviy 
resurslar yetishmovchiligi raqamli islohotlarning keng ko‘lamli joriy etilishiga to‘sqinlik qilmoqda. Shu sababli 
barqaror moliyalashtirish manbalarini, xususan davlat-xususiy sheriklik (PPP) mexanizmlarini rivojlantirish zarur. 
Institutsional omillar — huquqiy baza, strategik hujjatlar va siyosiy qo‘llab-quvvatlash — raqamli boshqaruvning 
huquqiy poydevorini belgilaydi. Hozirgi normativ-huquqiy asoslar modernizatsiya jarayonini boshlang‘ich 
bosqichda qo‘llab-quvvatlamoqda, biroq mahalliy darajada maxsus reglament va metodik ko‘rsatmalarga 
ehtiyoj mavjud.

Tadqiqot shuni ko‘rsatadiki, raqamli texnologiyalarni samarali joriy etgan hokimliklarda xizmat ko‘rsatish 
sifati oshgan, fuqarolar murojaatlarining qayta ishlanish muddati qisqargan va boshqaruv qarorlari real vaqt 
rejimida qabul qilinmoqda. Demak, raqamli texnologiyalarni keng ko‘lamda joriy etish mahalliy boshqaruv 
tizimini samarador, ochiq va ijtimoiy yo‘naltirilgan tizimga aylantiradi. O‘zbekiston Respublikasining “Raqamli 
O‘zbekiston – 2030” strategiyasi hamda “2022 — 2026-yillarga moʻljallangan Yangi Oʻzbekistonning taraqqiyot 
strategiyasi” doirasida mahalliy boshqaruvni raqamli asosda takomillashtirish uchun quyidagi amaliy takliflar 
ilgari suriladi.

Iqtisodiy va moliyaviy mexanizmlarni mustahkamlash. Mahalliy boshqaruvda raqamli texnologiyalarni joriy 
etish uchun “Raqamli infratuzilma fondi”ni tashkil etish; xususiy IT-kompaniyalarni davlat bilan hamkorlikda 
loyihalarda ishtirok etishga jalb qilish; xarajatlarni kamaytirish va resurslarni optimallashtirish maqsadida Agile 
va Lean Management tamoyillarini qo‘llash.

Institutsional va huquqiy islohotlar. Mahalliy hokimiyat organlari faoliyatida raqamli boshqaruv jarayonlarini 
tartibga soluvchi maxsus reglament ishlab chiqish; axborot xavfsizligi bo‘yicha xalqaro standartlar (ISO/IEC 
27001:2022) asosida mahalliy me’yoriy hujjatlar yaratish; mahalliy boshqaruvdagi raqamli loyihalarni baholash 
uchun ko‘rsatkichlar tizimi (KPI)ni joriy etish.

Aholi ishtirokini kengaytirish. Fuqarolar murojaatlari va takliflarini raqamli shaklda qabul qiluvchi “Virtual 
Hokim” platformasini ishga tushirish; aholining raqamli savodxonligini oshirish bo‘yicha “Smart Mahalla” 
loyihalarini amalga oshirish; davlat xizmatlari sifatini baholashda aholining onlayn reyting tizimi (feedback-
based evaluation)ni joriy etish.

Raqamli texnologiyalarni mahalliy davlat hokimiyat organlari boshqaruv tizimiga chuqur integratsiya qilish 
natijasida boshqaruv qarorlari tezligi va aniqligi oshadi, davlat xizmatlarining ochiqligi va shaffofligi ta’minlanadi, 
fuqarolarning davlat organlariga bo‘lgan ishonchi mustahkamlanadi, byurokratik to‘siqlar kamayadi va 
samaradorlik ko‘rsatkichlari ortadi. Demak, raqamli texnologiyalar nafaqat boshqaruvning texnik vositasi, balki 
mahalliy boshqaruv madaniyatini o‘zgartiruvchi strategik omil sifatida qaralishi lozim. U orqali davlat boshqaruvi 
tizimi inson kapitali va innovatsion tafakkurga asoslangan yangi sifat bosqichiga ko‘tariladi.

